
Euskal Herria zazpi haizeetara 

Zortzi egunean Euskal Herriko zazpi hiriburuak lotu dituzte, oinez, Oskar Aldazabal eta Joxean Ostolaza ibiltariek. Markinan hasi eta buka, 500 kilometrotik gorako zeharkaldia osatu dute 

Ekaitz Agirre 

Apirilak 27, osteguna. 06:00. Markina, Bizkaia. Oskar Aldazabal eta Joxean Ostolaza mendizaleek lehen urratsa egin zuten; Euskal Herriko zazpi hiriburuak lotzeko lehenengo urratsa. Lagunak, senideak eta Markina atzean utzi, eta Euskal Herria zuten aurretik. Maiatzak 5, ostirala. 03:00. Zortzi egun lehenago abiapuntu izan zuten tokian bertan, Markinan, egin zuten azken urratsa. Bi urrats horien artean, beste milaka, ia 600 kilometrotan banatuta. Donostia, Baiona, Donibane-Garazi, Maule, Iruñea, Gasteiz eta Bilbo, urratsez urrats, ibilian-ibilian, elkarri lotuta, Euskal Herrian inoiz egin den zeharkaldi luzeenean. 

Halako ibilaldi luzeetan trebatua da Oskar Aldazabal markinarra, ibiltari aseezina. Oraingoan Joxean Ostolaza debarra hartu zuen lagun erronka berrirako. Erronka potoloa oso. Hego Euskal Herriko lau hiriburuak lotuak zituen oinez Aldazabalek. Xebe Peñak 1953an egin zuen Lau Katedralen bidea errepikatu zuen orain bost urte. Ordutik, buruan zuen egitasmoa. «Hurrengo urratsa Euskal Herri osoko hiriburuak lotzea zela pentsatu nuen. Erronka polita iruditu zitzaidan, eta Iparraldeko ibilbidea prestatzen aritu naiz azken urteotan, mendiko lasterketekin tartekatuta. Ibilbidea zehaztuta, zapatilak jantzi eta hori osatzea baino ez nuen falta», azaldu dio BERRIAri Aldazabalek. 

Esan eta egin. Sei eguneko ibilaldia aurreikusi zuten zazpi hiriburuak oinez lotzeko Aldazabalek eta Ostolazak. Estrategia erabakia zuten: egunean 20 bat orduz ibili, eta 3 edo 4 orduko lo kuluxka motzak tartekatu. Etxeko erosotasunean egindako aurreikuspenak ziren, ordea, eta egunean eguneko ibilia ikusita, atseden tarte luzeagoak egitea erabaki zuten. Sei eguneko zeharkaldia izan behar zuena zortzi egunera luzatu zen. Dena den, eroso amaitu zuten. «Eramangarria egin zait, uste nuen baino erosoagoa. Bakarrik erritmo azkarragoan ibiltzera ohituta nago, baina, zeharkaldia hain luzea izanik, mantsoago ibili gara, eta egun batetik bestera errekuperatzea erraztu du horrek», dio Ostolazak. Iritzi berekoa da Aldazabal ere. 

Markinatik abiatuta, Donostia zuten zeharkaldiko lehenengo hiriburua. Eguraldia lagun iritsi ziren Gipuzkoako hiriburura, 12 ordu inguru ibilita. Donostiatik Baionara jo zuten. Ipar Euskal Herriko zatia bertatik bertara aztertutako bideetatik prestatu zuen Aldazabalek: «Endurance Mendiko Lasterketa baliatu nuen zati batzuk lotzeko». Errepidea eta mendiko bideak tartekatu zituzten, nahiz eta nahi baino gehiago ibili behar izan zuten asfaltoan. Baionara apirilaren 28an iritsi, eta Donibane-Garazi eta Maule hurrengo egunean lotu zituzten. Azken horretatik Iruñera ia bi eguneko ibilaldia. Gasteiz, Bilbo... eta Markina. Inoiz ez zuten erretiroan pentsatu. 

Aldazabalek 550 kilometro inguruko zeharkaldia prestatu zuen, «baina despisteak eta tarteka galdu egin ginela kontuan hartuta, gertuago izango dira 600 kilometroak». Ibilaldian zehar furgoneta bat zuten atzetik, «ohe eta guzti prestatuta». Dena den, beharrezko atsedena hartzeko nahiago izan zuten bidean egokitzen zitzaizkien landetxe edo aterperen batean lo egin: «Atseden orduak aprobetxatzea funtsezkoa da. Ongi afaldu, dutxa hartu, ohean lo egin... bi egun baldintza horiek gabe pasa ditzakezu, baina aste osoa, egunean 80 kilometro ibilita...». 

Goizeko bostak aldera jaikitzen ziren egunero, eta hankak behar bezala prestatuta hasten ziren oinez, 22:00 edo 23:00 arte. Irunen, Bidarrain, Orbaitzetan, Agurainen edota Zeberion lo egin zuten, besteak beste. Azken horretan, baserri turismoko nagusiaren pazientzia bereziki eskertu zuen bikoteak: «Pentsa, 02:00etan iritsi ginen, eta bera zain zegoen afaria egiteko prest». 

IBILALDI LUZEETAN TREBATUA. Oskar Aldazabal eta Joxean Ostolaza ez dira hasi berriak ibilaldi luzeetan. Aldazabalen zeharkaldiek oihartzun handia izan dute azken urteotan. Gasteizko Manuel Iradier mendi taldeak antolatzen duen Hiru Handiak egitasmoan egin zituen aurreneko urratsak zeharkaldi luzeetan. Gorbeia, Anboto eta Aizkorri mendiak lotzen ditu ibilaldi horrek. Hamar urtean parte hartu ondoren, ez zuen nahikoa Aldazabalek. Ibilbide bera errepikatzeaz aspertuta, aurrez aipatutako hiru mendiei beste bi gehitu zizkien: Txindoki eta Udalaitz. 1996. urtea zen, eta berak prestatutako Bost Handiak osatu zituen mendizale bizkaitarrak urte hartan. Hori ere ez zuen, nonbait, aski, eta handik urtebetera, Ernio eta Erlo ere sartu zituen ibilbidean. 1998an, azkenik, Oiz mendiarekin, Zazpi Handiak egitasmo hari zortzigarrena ere gehitu zion. 

Baina mendiak eta gailurrak lotzeaz gain, bestelako martxa luze asko egindakoa da Oskar Aldazabal. Xebe Peñak 1953an egindakoaren bidetik, Donostiako, Iruñeko, Gasteizko eta Bilboko katedralak lotu zituen 2001ean. Azken hori abiapuntu hartuta bururatu zitzaion lau hiriburu horiek ez ezik Euskal Herriko beste hirurak lotuko zituen ibilbide bat diseinatzea. Azken hau izan omen da guztietan gogorrena, baina baita bereziena ere: «Zalantzarik gabe. Kilometro kopuruan, egun kopuruan... Zortzi Handiak egin nituenean ere ibilaldia gogorra izan zen, gorabehera handikoa, baina bi egun eta erdian osatu nuen. Hau beste barrika bateko txakolina izan da: luzeena, baina era berean bereziena. Euskal Herria den bezalakoa ezagutu dugu, berezitasun guztiekin, benetakoa». Gainerako ibiltariei ibilbidea gomendatu nahi die Aldazabalek; argibideak emateko prest dago bera. Eta, noski, hurrengo erronka prestatzeko buruari eragiten hasia da dagoeneko: «Erronkak behar dira bizitzan aurrera egiteko». 

«'Lau Katedralen ibilbidea' osatuta, erronka Euskal Herriko zazpi hiriburuak lotzeak behar zuen» 

Oskar Aldazabal - Mendizalea 

 «Euskal Herria den bezalakoa ezagutu dugu; berezitasun guztiekin, benetakoa eta askotarikoa» 

Joxean Ostolaza - Mendizalea 

Lagunaren garrantzia 

«Hainbeste eguneko zeharkaldi batean oso garrantzitsua izaten da pertsona aproposarekin joatea. Ordu asko dira elkarrekin ibiltzen, eta harreman onik ez badago... Alde horretatik, Markinatik abiatu ginenean baino lagun hobeak gara orain», dio Oskar Aldazabalek. Baiezkoan da Joxean Ostolaza ere. Era berean, ez dituzte ahaztu nahi izan ibilaldiaren aurretik eta ibilaldian bertan laguntza eman dieten lagun guztiak: «Koadrilako lagunen laguntasunik gabe ezinezkoa litzateke».  

«Hain ibilaldi luzea egin ondoren... etxe ondoan galdu behar» 

Aste oso bateko zeharkaldian, orduak eta orduak ibilian, pasadizo bitxi bat baino gehiago bizi izan zuten Oskar Aldazabalek eta Joxean Ostolazak. «Ibilbideko azken 20 kilometroak koadrilako lagun talde batekin egin genituen. Oiz mendiaren inguruan lainoa zegoen, eta gu solasean gindoazen, zeharkaldiko bitxikeriak eta pasadizoak kontatzen. Etxetik gertu ginen arren, despistatu, eta behar baino hiru edo lau ordu geroago iritsi ginen Markinara. Marka da, gero, hain ibilbide luzean ongien ezagutzen genuen inguruan despistatzea ere...», adierazi du Aldazabalek. 

Iruñea pasatu eta Gasteizera bidean, Ibero herria pasatuta, entzierroa korritzea tokatu zitzaien bi ibiltariei. «Iberotik gora ganadu asko egoten da beti. Kartel bat ere badago: 'Kontuz, animalia arriskutsuak'. Ez genion aparteko garrantzirik eman. Sartu ginen zelaian, eta han ikusi genituen behi, zezen eta gainerakoak txahal jaio berriekin. Haiek, noski, haiena defendatu nahi, eta adar handiko behi bat gugana etorri zen zuzenean. Nekerik, babarik... ez genuen ezer igartzen une horretan. Korrika hasi eta alanbrezko hesi bat pasatu arte ez genuen bakerik izan. Ozta-ozta ez zuen Joxean harrapatu», esan du markinarrak. Ez ziren han berriz sartzen ausartu, eta 8 kilometroko zeharkaldia egin behar izan zuten, «8 kilometro estra». 

